Mari Jones a’i Beibl.
Oedran – Cynradd

Pwrpas:  
1. I ddangos gwerth y Beibl fel ffordd i adnabod a dysgu am Dduw.

2. I ddangos pwysigrwydd cael darllen y Beibl yn eich iaith eich hun.

3. I ddysgu am bwysigrwydd ffydd ym mywyd unigolyn.

Paratoi: 
1. Beiblau o wahanol fathau e.e. un mawr hen, rhai lliwgar i blant, y Beibl               Cymraeg Newydd.

2. Brigau/coed tân

3. Wyau

4. Hen arian e.e. sylltau, ceiniogau mawr.
(Gosod y 4 cyntaf yma allan ar fwrdd yn y blaen.)
5. Plentyn/oedolyn hyderus wedi’i gwisgo mewn dillad addas ar gyfer y tywydd ac yn cario bag ar ei gefn/ei chefn, a chadair ysgafn sy’n plygu, a charden credyd, (os yn bwrw glaw, ymbarél).
6. Un cylchgrawn cyfrifiadurol (PC World / Computer Active): dewisol.
7. Bydd rhaid ymarfer.

PowerPoint: (atodiad a) Sleidiau yn darlunio’r stori.

Cyflwyniad i ddau neu fwy o blant neu oedolion. Bydd rhaid addasu y geiriau i siwtio y darllenwyr/actorion. Gellid rhannu y gwaith yn ôl yr angen, mae geiriau Cymeriad 1 yn addas i’w dweud gan nifer o blant gwahanol. 

Cymeriad 1: Croeso cynnes i’n gwasanaeth ni bore’ma. Rydym am ddweud hanes arbennig iawn wrthych chi. Er mwyn dweud yr hanes yn iawn bydd angen Beiblau (dangos), wyau (dangos), coed i wneud tân (dangos) a hen arian o Oes Fictoria (dangos).
Cymeriad 2 (wedi ei wisgo’n ôl y cyfarwyddiadau, naill ai’n dod i mewn, neu’n codi o’i le): Wel, roedd hwnna’n wasanaeth diddorol. Welai chi nes ymlaen.

C1: Dyn ni ddim wedi gwneud y gwasanaeth eto.

C2: (Ddim yn talu sylw). Da iawn wir. Diddorol iawn....(Yn cerdded  i ffwrdd).

C1: Hei...dyn ni ddim wedi gwneud y gwasanaeth eto. Tyrd yn ôl i fa’ma!

C2: (Yn dod yn ôl yn anfodlon) Dw i’n brysur iawn heddiw. Mae gen i lot o bethau i wneud. Felly ...brysia!

C1: Beth yn union sydd mor bwysig?

C2: Mae’r Nintendo DSiX2 yn dod allan heddiw a dw i am gael un.

C1: Nintendo DSiX2! Be di hwnna?

C2: Mae pawb wedi clywed am Xbox, GameCube, Gameboy, Gamestation , DS a DSi, ond mae na un hollol newydd ffantastig, gwell na phopeth arall, hollol wych yn mynd ar werth heddiw – Y DSiX2!
C1: Y DSiX2? 

C2: Edrych yn y cylchgrawn ‘ma. Mae’n ffantastig! (Estyn y cylchgrawn ac esgus troi i’r dudalen cywir a dangos y llun i C1.) Dw i’n bored hefo fy Xbox, GameCube, Gameboy, Gamestation , DS a DSi felly dw eisiau rhywbeth newydd.
C1: A be ti’n mynd i wneud yn lle aros yma trwy’r dydd?

C2: Dw i am aros tu allan i’r siop nes mae’r lori’n cario’r DSiX2 yn cyrraedd a wedyn dw i am brynu un.

C1: Waw...ti am gerdded yr holl ffordd i (enwch y siop sy’n fwyaf addas i’ch lleoliad) ar dy ben dy hun.

C2: Paid â bod yn wirion. Mae (enw athro/awes) am roi lifft i fi yn y car. Mae’n rhy bell i gerdded.

C1: O..Ti am sefyll yn y ciw yn aros nes mae’r lori’n cyrraedd?

C2: Paid â bod yn wirion! Dw i ddim am sefyll...mae (mam/dad) wedi rhoi cadair i fi rhag ofn i fi flino (agor y gadair, eistedd).

C1: O..Mae’r DSiX2 yn ddrud iawn...ti wedi hel dy arian poced ers amser maith i dalu amdano / i’w brynu?

C2: Paid â bod yn wirion! Mae (enw’r Prifathro/Prifathrawes) wedi rhoi ei garden credyd i fi (dangos carden), dw i am dalu hefo hwn.
C1: Felly, ti ddim am gerdded i nôl y DSiX2, ti ddim am sefyll yn y ciw a nid ti sy’n talu amdano chwaith?

C2: Cywir.

C1: Ti’n siŵr dy fod ti wir eisiau DSiX2..achos ti’m yn gwneud unrhyw ymdrech o gwbl...pawb arall sy’n gweithio’n galed i ti gael un.

Eistedda yn fa’na a gwranda ar ein gwasanaeth ni. Falle nei di ddysgu rhywbeth gwerthfawr.

Dyn ni eisiau i chi i gyd gael clywed am ferch ifanc o’r enw Mari Jones. Doedd ganddi hi ddim Xbox, GameCube, Gameboy, Gamestation , DS na DSi. A dweud y gwir doedd ganddi hi fawr o ddim. Merch dlawd iawn oedd Mari, yn byw mewn bwthyn bach gyda’i mam. Roedd ei thad wedi marw pan oedd Mari’n 4 oed.
Roedd Mari yn mynd hefo’i mam i’r capel ac wrth wneud hyn roedd hi’n clywed hanes Iesu Grist yn y Beibl. Tyfodd Mari i gredu mai Iesu oedd Mab Duw wrth glywed am y pethau arbennig roedd o’n wneud. Cafodd ei ffydd yn Iesu effaith mawr ar ei bywyd.
Dysgodd Mari ddarllen ac yn fwy na dim byd arall roedd hi eisiau cael darllen y Beibl. Ond, dim ond 2 Feibl oedd yn yr ardal i gyd. Un yn y capel ac un mewn ffermdy tua dwy filltir o gartref Mari. Roedd Mrs Evans y fferm, yn gadael i Mari ddod i’w thŷ a darllen y Beibl a gwnaeth hyn pob wythnos am 6 mlynedd. Dysgodd lawer darn ohono ar ei chof.  
Er mwyn cael Beibl iddi hi ei hun aeth Mari ati i hel arian. Gweithiodd yn galed iawn, yn casglu coed tân ac edrych ar ôl ieir a gwerthu’r wyau ac arbedodd yr arian yn ofalus. (Dangos y priciau coed tân a’r wyau)
Ar ôl chwe mlynedd roedd gan Mari ddigon o arian, dros 17 swllt, i brynu Beibl.(Dangos yr arian)
(Sleid 2)
Roedd rhaid iddi wedyn gerdded ar ei phen ei hun o’i chartref yn Llanfihangel y Pennant i’r Bala. Roedd hi’n daith o dros 50 milltir, 26 milltir yno, a 26 yn ôl. (Gallwch nodi eich ardal chi ar y map wrth symud y saeth coch a newid y enw’r lle.)
(Sleid 3)

Fel dych chi’n gweld o’r llun doedd Mari ddim yn gwisgo sgidiau i gerdded. Dim ond un pâr o sgidiau oedd ganddi, ac roedd rhaid iddyn nhw bara yn hir. Felly cerddai yn droednoeth. Roedd bod heb sgidiau yn gyffredin yr adeg hynny, felly gallwch feddwl cymaint o aberth, cymaint o ymdrech oedd o, i Mari i gynilo ei harian prin yn lle ei wario ar sgidiau newydd.

Cerddodd yr holl ffordd i’r Bala i weld dyn o’r enw Thomas Charles. Pan gyrhaeddodd dŷ Thomas Charles dyma fo’n dweud wrthi ei fod wedi addo ei holl Feiblau i bobl eraill, a nad oedd un ar gael iddi.

Dechreuodd Mari grio. Gwrandawodd Thomas Charles ar ei hanes. Clywodd am y chwe mlynedd o waith caled; am y daith hir; am bwysigrwydd Iesu Grist a’r Beibl iddi. Penderfynodd roi un o’r Beiblau iddi a fe aeth hithau adre’n hapus.

Cadwodd Mari’r Beibl nes iddi farw, a’i ddarllen bob dydd. Doedd hi byth yn bored gyda’r hanesion yn y llyfr.

Penderfynodd Thomas Charles a’i ffrindiau i ddechrau Cymdeithas y Beibl i wneud yn siŵr y byddai Beibl ar gael i bawb ym mhob iaith. Beibl i bawb o bobl y byd.

(Sleidiau 4 a5)

Mae cofgolofn yn Llanfihangel y Pennant i gofio am hanes Mari Jones.

(Sleid 6) Dangoswch y gwahanol Feiblau.
Erbyn heddiw mae pob mathau o Feiblau ar gael. Rhai lliwgar, rhai i blant bach, rhai i blant hŷn, rhai ar ffurf comic. Mae na hefyd Feibl Cymraeg ar y we, sef beibl.net. Mae na Feibl sy’n addas i bawb.
Cymeriad 1: Be ti’n feddwl o’r hanes am Mari Jones a’i Beibl?

Cymeriad 2: Dw i’n meddwl dylen i ddarllen un o’r Beiblau ‘na i weld beth oedd Mari Jones yn meddwl oedd mor arbennig. 
Gweddi:

O Dduw, helpa ni i weld bod y Beibl yn bwysig. Helpa ni i ddeall bod y Beibl yn ffordd dda o ddod i dy adnabod Di a dysgu am y pethau sy’n dy blesio Di. Diolch i ti am y bobl sydd wedi paratoi  Beiblau i ni yn Gymraeg. Amen.

